
1950ko otsailaren
24an Ermuko Kal-
txangon jaio zen,
1791an eraiki eta

oraindik lau hormak tente di-
tuen izen bereko etxearen
lehenengo solairuan. Auto-
elkarrizketa baten argitzen
duen bezala “ezin dut oroi-
tzapenik josi, ze hiru urte
egin aurretik nire familia Ei-
barrera aldatu zen”. Ainize
alabari entzun izan diogun
bezala “berak beti gogora-
tzen eta azpimarratzen zuen
Ermuan jaio zela”. Bere tes-
tigantzaren ildotik jarraituz,
“aitak oraindik irakurtzen ez
zekiela, TBOak erosten ziz-
kioten, marrazki eta biñete-
kin liluratuta, entretenituz”.
Interesak bultzatuta, ma-
rrazkiok interpretatze alde-
ra-edo, etxekoek gogoan du-
te Eibarrera joan orduko ira-
kurtzen ikasia zuela; hitzak
eta irudiak betirako izango
zituen bidaia-lagun.

Jose Mari Txopitea arma-
gin ermuarrak eta Honori
Guinda, Casedako nafarrak
izandako bi semeetatik zaha-
rrena izan zen Daniel Jose.
Eibarren San Agustin Paseale-
kuan bizi ziren eta etxetik
gertu egin zituen oinarrizko
ikasketak, San Andres ikaste-

txean. 13 urteko mutikotxoa
zela nabarmentzen hasi zen
margolari bezala, aire libre-
an pintatuz. Margotzea biziki
maite zuen, baina ez egote-
an gertu bere formazio artis-
tikoa bermatu ahal zuen es-
kolarik, bere kaxetara hasi
zen ikertzen, ikasten, froga-
tzen… Autodidakta eta bila-
tzaile geldiezina, bere jarre-
ra kuriosoak hainbat arlotan
murgiltzera bultzatu zuen:
pintura izan bazen bere dizi-
plina nagusia, literatura, ar-
gazkilaritza, diseinua eta es-
kultura ere landu zituen. 
Etengabeko 

eboluzioan

19 urterekin Mutrikuko pin-
tura lehiaketan saritua izan
zen, hurrengo urteetan Za-
rautzkoan, Debakoan, Donos-
tiako Zinemaldiko horma-iru-
dienean…, kubismo eta es-
presionismoaren ildotik joa-
nez hasierako bere margola-
nok. Geroago, Aita Barandia-
ranen idatzi etnografikoez
interesatuta, euskal errito
herrikoietan inspiratutako la-
nen zikloari emango dio ha-
siera. Giza irudia sartuko du,
naturara gerturatuko da,
errealismo sozialera egingo
du jauzi… Azken etapan, be-
re hastapenetara begiratuz,

berriro itzuliko da geome-
triara, postkubismo bate-
rantz bilakatuz bere obra. 

Eibarko Pagei kalean taile-
rra partekatu zuen beste ar-
tista batzuekin. “Gorutz”
taldea sortu zuen Fernando
Beorlegi, Iñaki Larrañaga eta
Mariano Plaza artistekin ba-
tera; euren obra ezagutzera
emateaz gain, artea bultza-
tzeko eta plazaratzeko hel-
buruarekin erakusketa ugari
egin zituzten Euskal Herrian
zehar. Bestalde, Debako Arte
Eskolaren hastapenetan har-

tuko du parte, Jorge Oteiza
lagunarekin ideiak eta
proiektuak partekatuz. Hi-
tzaldiak ere emango ditu
Agustin Ibarrola, Jose Luis
Merino eta Juan San Martine-
kin batera.

1976an Begoña Cendoya ei-
bartarrarekin ezkondu eta Za-
rautzera bizi izatera joango
da bikotea; urte betera Ainize
alaba bakarra etorriko da eu-
renera. Mendizabal baserrian
jartzen du Danielek bere pin-
tura estudioa, espazioa Karlos
Argiñano lagun sukaldariare-

Bere jaiotza eta heriotzaren 
urteurrenak aitzakia hartuta, orriotan
Daniel Txopitea artista plastiko 
ermuarraren figura eta legatu 
polifazetikoa ezagutzeko aukera,
alaba Ainizeren berbez lagunduta.

Daniel Txopitea
Santa Barbarako
bere estudioan.

kin partekatuz. Oparoa, ba-
riatua eta abangoardista izan-
go da bere ibilbide artistikoa
eta margotzeaz gain, estetika
eta artean ikertzea izango du
helmuga, arte-kritikari, arte-
hizlari, kultur dinamizatzaile
eta idazle izatearenaz konbi-
natuz. Gainera, lau urtez Do-
nostiako Altxerri Galeriaren
kudeaketaz ere arduratuko
da.

Bere fazeta literarioak pa-
re bat eleberri, poema ugari
eta hainbat prentsa artikulu
laga dizkigu. Erakusketak,
ostera, nonahi: lau euskal
kapitaletan, Eibar, Gernika,
Irun, Elgoibar, Mallorca, Ka-
nariak, Bartzelona, Italia, In-
galaterra, Frantzia, Alema-
nia, Txekoslovakia, Estatu
Batuak, Polonian… Ermuan,
Txantxiku tabernan 1975ean
egin zuen hartan, lanak zin-
tzilikatu zituen herriko beste
margolari batzuekin batera,
besteak beste, Jose Felix
Igartua eta Iñaki Mirandona-
rekin.

Aitarenik zer gogoratzen
duen galdetuta, alaba Aini-
zek diosku “17 urte nituen hil
zenean eta lagunarte ederra
genuen; nire aita izan arren,
laguna ere nuen. Elkar akon-
painatzen genuen hainbat le-
kutara; kirola egiten nuene-
an, esaterako, etorri egiten
zen, behatu egiten ninduen
eta bere erara entrenatu. Ez

kirol aldetik, ez, baina bai
kontseiluak emanez”.
Bizirik oraindik

Azken boladan, Begoña
amaren lekua hartuta, Aini-
zek dihardu aitaren obra eza-
gutzera ematen eta doku-
mental bat sortu du Danielen
gaineko katalogo baten la-
gungarri (Interneten ikusgai).
Berarentzat exijentea, baina
aldi berean zirraragarria iza-
ten ari da aitari berriz begi-
ratzeko aukera hau, eta hun-
kitu egiten du ikusteak “eza-
gutu zutenek freskura han-
diarekin gogoratzen dutela,
sarritan anekdotaren bat tar-
teko. Hil zela 23 urte dato-
zen honetan, arreta deitzen
dit jendearen gogorapen bi-
ziak”. 

Daniel Txopiteak eten ba-
rik elikatu zituen bere jakin-
gosea eta bide berriak jorra-
tzeko bulkada, adierazpena-
ren arlo desberdinak gara-
tuz. Pertsona bitalista, lagu-
nen lagun, umore fineko eta
gizatasun handiko, ezusteko
minbizi laster baten ondorioz
zendu zen Donostian, 1997ko
urtarrilaren 27an, 47 urte
bete aurretxoan. Bere errau-
tsak lagun eta familia artean
Kalamua mendian zabaldu zi-
ren, Txopi-ren gurariari men
eginez. Urtebetera, Jorge
Oteizak bere ohorez eginiko
“Txopitea eta Pakea” eskul-
tura jarri zen Eibarren; ordu-

tik eibartar bikainak omen-
tzeko sari bihurtuta, lanaren
erreplika bat ematen zaie
irabazleei. 

Txopitearen sinadura dara-
mate ehundik gorako artela-
nek eta ikusgai daude, beste-
ak beste, Bilboko Arte Ede-
rren Museoan eta Gasteizko
Artiumen, Conneticuteko
Hardfort Fines Art Museoan
eta baita Mallorca, Kanariak
eta Bartzelonako zentro ar-
tistikoetan, bilduma partiku-
larretan daudenak ahaztu ga-
be. Kale bistan lan bakarra

du: “Ziklope zelataria” es-
kultura, Zarautzko Nafarroa
kalean. Hiri horrek 2012tik
“Txopitea Beka” izeneko di-
ru-saria banatzen du, edo-
zein arte arlotan sormena
suspertzeko asmoz. 

Otsailaren 24an, arratsal-
deko bostetan, 70 urte bete-
ko dira Kaltxangon argia iku-
si zuela bere garaiko artista
euskaldun esanguratsueneta-
rikoa kontsideratua dagoena.
Ermuarrontzat ez dago ohore
handiagorik!

“Puerto de Motriko”. Lan geometriko honekin, 1969an hiribildu horretako
I Margoketa Lehiaketan hirugarren saria eskuratu zuen.




